
Ynglŷn â Chymuned Gofal Foxhunters
Y math o ofal a ddarperir Gwasanaeth Cartref Gofal

Oedolion â gofal nyrsio
Darparwr cofrestredig Dormy Care Communities Ltd

Lleoedd cofrestredig 70

Iaith y gwasanaeth Y ddwy iaith

Arolygiad diwethaf gan Arolygiaeth Gofal 
Cymru 19 Mawrth 2019

A yw'r gwasanaeth hwn yn darparu’r 
Cynnig Rhagweithiol o ran y Gymraeg?

Mae'r gwasanaeth hwn yn darparu ‘Cynnig Rhagweithiol’ 
o ran y Gymraeg

Crynodeb 

Mae’r bobl yn byw mewn amgylchedd cynnes a chyfeillgar wedi'i amgylchynu gan 
osodiadau a ffitiadau o safon uchel. Mae digon o le, sy'n galluogi pobl i ddewis lle i dreulio 
eu hamser. Mae yna ardal awyr agored sy'n ddiogel, yn dawel ac wedi'i chynnal a'i chadw'n 
dda. Mae'r gwasanaeth yn defnyddio dull wedi'i bersonoli wrth ddarparu cymorth i unigolion. 
Mae pobl yn cael eu cynorthwyo gan weithwyr gofal y maent yn eu hadnabod yn dda. 
Buddsoddir mewn gweithwyr gofal yn ddigonol, ac mae ymrwymiad i'w datblygiad a'u dysgu 
parhaus. Mae gan y gwasanaeth hyfforddwr mewnol sy'n darparu hyfforddiant wyneb yn 
wyneb i weithwyr gofal. Mae prosesau recriwtio effeithiol ar waith ar gyfer staff, sy'n sicrhau 
bod pobl sy'n byw yn y gwasanaeth yn derbyn cymorth gan weithwyr gofal sydd wedi 
cynnal gwiriadau cyflogaeth cynhwysfawr. Mae'r gwasanaeth yn gosod safonau uchel iddo'i 
hun ac yn dangos ymrwymiad i fynd yr ail filltir i gefnogi llesiant pobl.



Llesiant 

Cefnogir pobl i gael rheolaeth dros eu bywydau o ddydd i ddydd. Cyn eu derbyn, mae 
datganiad o ddiben cyfoes ar gael, sy'n hysbysu pobl o’r cyfleusterau a gwasanaethau sydd 
ar gael yn y cartref gofal. Mae hyn yn ddefnyddiol i bobl sy'n ceisio nodi gwasanaethau sy'n 
gallu diwallu eu hanghenion. Mae'r datganiad o ddiben yn adlewyrchu'r gwasanaeth y mae 
pobl yn ei dderbyn. Mae dull wedi'i bersonoli o ddarparu cymorth. Mae dogfennau 
ysgrifenedig yn cynnwys yr hyn sy'n bwysig i bobl, ac mae'r ffordd y rhoddir cymorth yn cael 
ei chofnodi'n glir. Mae’r staff gofal wedi datblygu perthnasau priodol gyda'r unigolion y 
maent yn eu cynorthwyo ac maent yn wybodus am eu hanghenion a'u hoffterau. Mae’r staff 
gofal yn trin pobl â charedigrwydd, trugaredd ac empathi, a thrwy hynny'n sicrhau bod 
urddas a pharch yn cael eu hyrwyddo. Mae hyn yn gwella ymdeimlad o lesiant pobl. Mae’r 
bobl yn cyfrannu tuag at y wybodaeth a gofnodir yn eu cynlluniau personol gymaint â 
phosibl. Mae’r bobl yn cymryd cymaint o ran yn eu hadolygiadau ag y gallant. Gofynnir am 
adborth gan berthnasau neu gynrychiolwyr yn rheolaidd. Gwerthfawrogir yr adborth a 
dderbynnir ac mae'n llywio datblygiad parhaus y gwasanaeth.  

Cefnogir pobl i fod yn iach. Mae gan y bobl fynediad at weithwyr iechyd proffesiynol a gofal 
cymdeithasol yn ôl eu hangen, ac mae’r staff yn goruchwylio'n briodol. Mae bwydlenni ar 
gael, sy'n ymddangos yn faethlon ac yn darparu dewis. Cyflogir dau gydlynydd 
gweithgareddau. Maent yn gyfrifol am sicrhau bod gweithgareddau cymdeithasol priodol, ar 
sail un i un neu grŵp, ar gael fel mater o drefn. Mae'r wybodaeth a ddarperir yn manylu ar 
ystod amrywiol o weithgareddau sydd ar gael ar sail grŵp. Mae gweithgareddau unigol, fel 
croeseiriau, ar gael hefyd. Gall pobl ddewis cyrchu rhai gweithgareddau ar eu setiau teledu 
unigol yn eu hystafelloedd gwely. Mae'r rhan fwyaf o weithwyr gofal yn darparu cymorth â 
gweithgareddau yn ogystal â'r cydlynwyr gweithgareddau a gyflogir. Mae'r cartref yn cyflogi 
rhai staff sy'n gallu siarad Cymraeg. Mae'r gwasanaeth wedi'i leoli mewn ardal Saesneg ei 
hiaith yn bennaf. Fodd bynnag, lle mai’r Gymraeg yw iaith gyntaf unigolion, mae 
cyfleusterau priodol i dderbyn eu cymorth yn Gymraeg, os mai dyma yw eu dewis. Mae 
diwylliant Cymru yn cael ei gydnabod a'i hyrwyddo yn y gwasanaeth. Mae cael mynediad at 
ystod eang o weithgareddau a gallu cyfathrebu yn iaith gyntaf pobl yn helpu i wella 
ymdeimlad o lesiant pobl.

Mae’r bobl yn ddiogel ac yn cael eu hamddiffyn yn briodol. Mae polisi (diogelu) amddiffyn 
oedolion ar waith. Mae'r polisi hwn yn gyfredol ac yn adlewyrchu deddfwriaeth Cymru. 
Mae’r gweithwyr gofal yn ymwybodol o'r polisi amddiffyn oedolion, a sut i'w gyrchu. Mae’r 
gweithwyr gofal yn derbyn hyfforddiant priodol mewn amddiffyn oedolion ac yn dangos eu 
dealltwriaeth o'r ddyletswydd i adrodd am bryderon yn brydlon. 

Mae’r bobl yn derbyn cymorth i gadw mewn cysylltiad â'u teulu a'u ffrindiau. Yn ddealladwy, 
bu cyfyngiadau ymweld yn ystod pandemig Covid-19 yn ofynnol i gadw pobl yn ddiogel. 
Fodd bynnag, mae'r gwasanaeth wedi dilyn y canllawiau ac mae trefniadau ymweld wedi 



newid yn ôl y canllawiau. Mae gwybodaeth am statws brechu staff wedi'i chynnwys mewn 
ffeiliau personél unigol. Mae gan y bobl sy'n byw yn y gwasanaeth wybodaeth ymweld dros 
dro Covid wedi'i storio yn y ffeil. Llunnir cylchlythyr rheolaidd. Mae hyn yn cynorthwyo 
cyfathrebu rhwng y bobl sy'n byw yn y gwasanaeth a'u cynrychiolwyr. Mae cylchlythyrau'n 
cynnwys diweddariadau am yr hyn sy'n digwydd yn y gwasanaeth ac yn helpu i hysbysu 
pobl.
 



Gofal a Chymorth 

Mae’r bobl yn derbyn cymorth sy'n eu cynorthwyo i gyflawni eu nodau. Roedd y cynlluniau 
personol y gwnaethom eu hystyried yn fanwl ac yn gynhwysfawr. Mae lefelau da o 
wybodaeth ar hanes cymdeithasol yn cael ei chynnwys o fewn cynlluniau personol. Rhoddir 
sylw gofalus i ddarganfod dymuniadau a hoffterau unigolion, beth sy’n bwysig iddynt, a sut 
maent am i’w cymorth gael ei darparu. Llunnir dogfennaeth cyn-asesu briodol cyn i bobl 
symud i mewn. Mae asesiadau risg cynhwysfawr ar waith ac maent yn cael eu hadolygu yn 
rheolaidd. Mae adolygiadau o gynlluniau pobl yn cael eu cynnal yn rheolaidd. Mae 
newidiadau a nodwyd yn arwain at ddiweddariadau prydlon i ddogfennau gofal. Mae gan 
weithwyr gofal fynediad at y wybodaeth fwyaf cyfredol. Mae’r bobl yn cymryd gymaint o ran 
yn y broses adolygu ag y gallant, ac mae ystyriaeth briodol o sut mae'r cymorth a ddarperir 
yn cynorthwyo pobl i gyflawni eu nodau. Mae nodau newydd a diwygiedig yn cael eu 
hystyried fel mater o drefn. Ceisir barn teuluoedd neu gynrychiolwyr fel mater o drefn. 
Dywedodd un cynrychiolydd wrthym, “Cysylltir â mi yn aml i roi fy adborth yn ystod yr 
adolygiad”. Mae'r broses “preswylydd y dydd” yn galluogi staff i ystyried yn llawn y cymorth 
a ddarperir i unigolion sy'n byw yn y gwasanaeth yn fisol. Mae gwybodaeth am breswylwyr 
y dydd yn cynnwys ystyried yr adborth gan unigolion a / neu eu cynrychiolydd yn ystod y 
mis ac yn manylu ar sut mae pobl wedi cyfrannu at eu hadolygiad. 

Mae’r bobl yn derbyn cymorth i fod mor iach â phosibl. Gwelsom fod gan bobl fynediad 
rheolaidd at weithwyr proffesiynol iechyd a gofal cymdeithasol eraill er mwyn iddynt aros yn 
iach. Gwneir atgyfeiriadau at weithwyr proffesiynol eraill yn brydlon ac mae staff yn 
cysylltu’n rheolaidd â gweithwyr proffesiynol eraill i sicrhau bod pobl yn derbyn y gofal a’r 
cymorth cywir. Mae’r trefniadau meddyginiaeth sydd ar waith yn ymddangos yn effeithiol yn 
gyffredinol. Cwblheir archwiliadau meddyginiaeth misol ac mae'r rhain yn nodi lle mae 
angen gwella. Byddai recordiadau manylach o'r hyn a roddwyd ar waith i gofnodi cyflawniad 
gwelliannau yn briodol. Roedd adroddiad diweddar a luniwyd gan Fwrdd Iechyd Prifysgol 
Aneurin Bevan mewn perthynas â threfniadau meddyginiaeth yn y gwasanaeth ar gael i ni. 
Gwnaethom drafod rhai meysydd lle'r oedd angen gwelliannau, a dywedwyd wrthym am 
newidiadau dilynol a wnaed. Mae uwch-weithwyr gofal bellach yn gyfrifol am roi 
meddyginiaeth i rai unigolion. Dywedwyd wrthym fod hyn yn gweithio'n dda ac ar y cyfan 
mae wedi lleihau'r amser a gymer staff i roi meddyginiaeth.  

Mae pobl yn cael eu cynorthwyo i fod mor ddiogel â phosibl. Mae polisi diogelu amddiffyn 
oedolion cyfoes ar gael yn y gwasanaeth, y mae staff yn ymwybodol ohono ac yn gallu ei 
gyrchu. Mae gweithwyr gofal yn derbyn hyfforddiant priodol mewn amddiffyn oedolion ac yn 
siarad yn hyderus am eu dealltwriaeth o'r ddyletswydd i adrodd am unrhyw bryderon. Mae'r 
darparwr yn cadw cofnodion priodol mewn perthynas ag atgyfeiriadau a wneir at y tîm 
awdurdod lleol sy'n gyfrifol am amddiffyn oedolion. Gwelsom weithwyr gofal yn gwisgo 
cyfarpar diogelu personol priodol. Mae trefniadau cadarn ac effeithiol ar waith i gynorthwyo 



gyda’r gwaith o oruchwylio arferion rheoli heintiau. Mae archwiliadau o brosesau rheoli 
heintiau yn gadarn ac yn cael eu cynnal yn rheolaidd.   



Yr Amgylchedd 

Mae'r bobl yn byw mewn amgylchedd sy'n rhoi cymorth iddynt gyflawni eu nodau personol. 
Mae'r gwasanaeth wedi'i leoli mewn ardal breswyl ar gyrion Y Fenni, Sir Fynwy. Mae yna 
awyrgylch cynnes a chroesawgar. Mae gan bobl fynediad at ddigon o le i'w galluogi i 
ddewis lle i dreulio eu hamser. Mae gardd fawr, ddiogel a thawel y tu allan â seddi addas, 
sy'n galluogi pobl i dreulio amser yn yr awyr agored os ydynt yn dewis. Mae'n ymddangos 
bod y gosodiadau a'r ffitiadau o ansawdd da. Mae gan bob ystafell wely gyfleusterau en-
suite, ac maent yn darparu digon o le i roi cymorth i bobl sydd angen offer ychwanegol, fel 
defnyddio teclyn codi. Mae bocsys cof wedi'u goleuo wedi'u lleoli ger drysau'r ystafelloedd 
gwely. Mae rhai pobl wedi dewis cynnwys eitemau sy'n golygu rhywbeth iddynt. Mae yna 
offer addas i ddiwallu anghenion y bobl sy'n byw yn y gwasanaeth. Defnyddir technoleg 
glyfar. Mae gan yr holl staff fynediad at alwyr a ffonau, sy'n eu hysbysu pan fo unigolion 
angen cymorth. Mae lefelau staff digonol ar gael i sicrhau bod pobl yn derbyn cymorth yn 
brydlon. 

Mae'r gwasanaeth yn rhagweithiol iechyd a diogelwch. Gwiriwyd ein hunaniaeth wrth 
gyrraedd, gofynnwyd am brawf o statws negyddol ein prawf llif unffordd, a chadarnhawyd y 
rheswm dros ein hymweliad, cyn derbyn mynediad i'r gwasanaeth. Mae asesiadau risg 
cynhwysfawr ar waith, ac maent yn cael eu hadolygu’n aml. Mae unrhyw newidiadau a 
nodir yn arwain at ddiweddaru dogfennau ysgrifenedig yn brydlon, gan gynnwys cynlluniau 
personol ac asesiadau risg. Mae lefelau digonol o oruchwyliaeth yn cael ei darparu gan 
weithwyr gofal, i'r rhai sydd ei hangen. Mae goruchwyliaeth o'r gwasanaeth yn gadarn, ac 
mae archwiliadau rheolaidd o risgiau posibl yn cael eu cynnal. Mae hyn yn ymwneud yn 
benodol ag iechyd a diogelwch, dadansoddiad o gwympau a phrosesau rheoli heintiau. 
Mae cynlluniau personol gadael mewn argyfwng cyfredol ar waith. Mae'r rhain yn 
gynhwysfawr ac yn cael eu hadolygu’n rheolaidd. Maent yn hawdd i'w cyrchu os bydd 
argyfwng yn codi. Mae goruchwyliaeth addas o ddiogelwch nwy, trydan a thân ar waith. 
Mae'r cartref yn cyflogi tîm bach o staff cynnal a chadw sy'n sicrhau bod gwiriadau arferol 
ar waith, a bod camau adfer a nodwyd yn cael eu cymryd yn gyflym. Mae'r gwasanaeth yn 
dangos ymrwymiad cryf i arferion hylendid cegin gyda lefel uchel o arfer da yn cael ei nodi 
yn yr arolygiad hylendid bwyd diwethaf. Mae tîm o staff cadw tŷ yn cael eu cyflogi yn y 
gwasanaeth. Mae cofnodion ysgrifenedig yn dangos bod systemau effeithiol ar waith i 
gefnogi arferion rheoli heintiau da o ran glanhau yn y gwasanaeth. 



Arweinyddiaeth a Rheolaeth  

Mae'r gwasanaeth yn cynorthwyo pobl i gyflawni eu nodau personol. Mae systemau priodol 
ar waith i sicrhau fod pobl yn derbyn cymorth o ansawdd da. Mae adolygiadau rheolaidd yn 
cael eu cynnal i fonitro bod hyn yn digwydd. Mae yna ddatganiad o ddiben cyfoes sy'n 
cynorthwyo pobl i fod yn ymwybodol o'r math o gefnogaeth a chyfleusterau sydd ar gael yn 
y gwasanaeth. Mae'r datganiad o ddiben yn adlewyrchu'r cymorth sydd ar gael i bobl sy'n 
byw yn y gwasanaeth. Mae’r bobl sy'n byw yn y gwasanaeth, a/neu eu cynrychiolwyr a'r 
staff yn cael cyfleoedd rheolaidd i leisio'u barn trwy roi adborth. Mae'n ymddangos bod yr 
adborth a dderbynnir yn cael ei werthfawrogi ac mae'n llywio datblygiad parhaus y 
gwasanaeth. Mae'r unigolyn cyfrifol yn ymweld â'r gwasanaeth yn gyson. Mae'r wybodaeth 
sydd ar gael mewn perthynas ag ymweliadau ansawdd ac adolygiadau ansawdd gofal a 
gwblhawyd gan yr unigolyn cyfrifol yn gynhwysfawr ac yn fanwl. Mae'n amlwg bod yr 
unigolyn cyfrifol yn adnabyddus yn y gwasanaeth, wedi datblygu perthnasoedd effeithiol â’r 
bobl sy’n byw yn y gwasanaeth ac yn deall eu hanghenion. Mae yna ymrwymiad cadarn i 
gynnwys pobl sy’n byw yn y gwasanaeth a/neu eu cynrychiolwyr wrth asesu ansawdd, a sut 
y gallai’r gwasanaeth ddatblygu ymhellach.  

Mae’r bobl yn derbyn cymorth a ddarperir gan weithwyr gofal sy’n derbyn buddsoddiad 
digonol. Siaradodd gweithwyr gofal yn gadarnhaol am weithio yn y gwasanaeth. Dywedodd 
un wrthym “Rydw i wrth fy modd yn gweithio yma.”Dywedodd un arall, “rydyn ni’n dîm sydd 
fel teulu.”Siaradodd pawb yn ffafriol am y gefnogaeth a gawsant gan reolwyr. Mae'r 
wybodaeth sydd wedi'i chynnwys yn ffeiliau personél staff yn nodi y dilynir dull cynhwysfawr 
wrth recriwtio staff yn gyffredinol. Mae hanes cyflogaeth llawn ar gael, ac mae staff yn 
darparu gwybodaeth i gefnogi prawf o'u hunaniaeth. Mae geirdaon priodol yn cael eu cadw 
ar ffeil, sydd wedi cael eu gwirio. Roedd gwybodaeth am wiriadau'r Gwasanaeth Datgelu a 
Gwahardd (DBS), a gynhaliwyd cyn cychwyn cyflogaeth, ar gael ar ffeil. Fodd bynnag, nid 
oedd yr holl staff wedi darparu copi o'u tystysgrif geni fel prawf o'u hunaniaeth. Nid oedd 
cofnod ar gael am y rhesymau pam nad oedd staff wedi gallu darparu copi o'u tystysgrifau 
geni. Er bod y gwiriadau Gwasanaeth Datgelu a Gwahardd cychwynnol wedi'u cwblhau ar 
gyfer staff sydd newydd eu penodi, mae angen cynnal gwiriadau pellach bob tair blynedd 
ac nid oedd y broses ar gyfer hyn yn glir. Gwnaethom ddwyn y materion hyn i sylw'r rheolwr 
yn ystod ein harolygiad. Cawsom sicrwydd priodol, cyn i'r arolygiad gael ei gwblhau, fod y 
materion hyn wedi derbyn sylw llawn.   



Rydym yn ymateb i ddiffyg cydymffurfio â rheoliadau pan fo canlyniadau gwael ar gyfer 
pobl, a/neu risg i lesiant pobl, yn cael eu nodi drwy ddyroddi Hysbysiad(au) Gweithredu â 
Blaenoriaeth. 

Mae'n rhaid i'r darparwr gymryd camau brys i fynd i'r afael â hyn a gwneud gwelliannau. 
Pan fydd darparwyr yn methu â chymryd camau blaenoriaeth erbyn y dyddiad targed, 
mae'n bosibl y byddwn yn uwchgyfeirio'r mater i Banel Gwelliant a Gorfodi. 

Hysbysiad(au) Gweithredu â Blaenoriaeth

Rheoliad Crynodeb Statws

Amherthnasol Ni nodwyd unrhyw ddiffyg cydymffurfio o'r math hwn 
yn yr arolygiad hwn.

Amherthnasol

Pan fyddwn yn dod o hyd i achosion o ddiffyg cydymffurfio â rheoliadau ond ni nodir unrhyw 
risg uniongyrchol neu sylweddol ar gyfer pobl sy'n defnyddio'r gwasanaeth, rydym yn 
amlygu'r rhain fel Meysydd i'w Gwella. 

Rydym yn disgwyl y bydd y darparwr yn cymryd camau i gywiro hyn a byddwn yn mynd ar 
drywydd y camau hyn yn yr arolygiad nesaf. Pan fo'r darparwr wedi methu gwneud y 
gwelliannau angenrheidiol, byddwn yn uwchgyfeirio'r mater drwy ddyroddi Hysbysiad 
Gweithredu â Blaenoriaeth.

Maes/Meysydd i'w Gwella

Crynodeb o Ddiffyg Cydymffurfio 

Statws Ystyr pob un

Newydd Nodwyd y diffyg cydymffurfio hwn yn yr arolygiad hwn.

Adolygwyd Adolygwyd cydymffurfedd yn yr arolygiad hwn ac ni chyflawnwyd. Mae'r 
dyddiad targed ar gyfer cydymffurfedd yn y dyfodol a bydd yn cael ei 
brofi yn yr arolygiad nesaf.

Ni chyflawnwyd Profwyd cydymffurfedd yn yr arolygiad hwn ac ni chafodd ei gyflawni. 

Cyflawnwyd Profwyd cydymffurfedd yn yr arolygiad hwn ac fe’i cyflawnwyd.



Rheoliad Crynodeb Statws

Amherthnasol Ni nodwyd unrhyw ddiffyg cydymffurfio o'r math hwn 
yn yr arolygiad hwn.

Amherthnasol

